
MINUTI

Il-Minuti ta’ Laqgħat 28 u 29 li saru nhar il-Ħamis, 3 ta’ Ġunju 2021 u nhar it-Tlieta, 15 ta’ Ġunju 2021 rispettivament, ġew konfermati. 

KORRISPONDENZA

IĊ-CHAIRPERSON (Onor. Emmanuel Mallia): Nixtieq ninformakom li rċevejt ittra mingħand l-Onor. Kevin Cutajar, fejn talab li dan is-suġġett jiġi diskuss fil-Plenarja. Naħseb li llum it-talba tiegħek ġiet superseded għax għadni kif kont qed nisma’ d-dibattitu fil-Parlament u ntqal li dan is-suġġett se jiġi diskuss għada fil-Kamra;

Email mingħand l-Onor. Kevin Cutajar, datata l-Erbgħa, 30 ta’ Ġunju 2021, dwar talba f’isem l-Oppożizzjoni sabiex is-suġġett dwar il-pjan ta’ irkupru u reżiljenza jiġi diskuss f’seduta Parlamentari. 

ONOR. KEVIN CUTAJAR: Napprezza li titniżżel fil-Minuti ta’ din il-laqgħa xorta waħda. 

IĊ-CHAIRPERSON: Ovvjament! Għalhekk qed ngħid on air li rċevejt ittra min-naħa tiegħek u li din ġiet superseded ħalli titniżżel fil-Minuti. Grazzi.

DISKUSSJONI DWAR IR-RESILIENCE AND RECOVERY PLAN

IĊ-CHAIRPERSON: Illum għandna magħna rappreżentanti tas-Segretarju Parlamentari Stefan Zrinzo Azzopardi, kif ukoll is-Segretarju Permanenti fl-Uffiċċju tal-Prim Ministru, li se jagħtuna preżentazzjoni dwar il-Malta’s Recovery and Resilience Plan. Għalhekk nitlob lis-Sur Zahra, Segretarju Permanenti fl-Uffiċċju tal-Prim Ministru, biex iressqilna din il-preżentazzjoni. Imma qabel xejn nagħti l-kelma lis-Segretarju Parlamentari Stefan Zrinzo Azzopardi. 

ONOR. STEFAN ZRINZO AZZOPARDI (Segretarju Parlamentari għall-Fondi Ewropej): Sur President, ġejna quddiem dan il-Kumitat fuq talba tiegħi għax ħassejna li għandna nagħmlu din il-preżentazzjoni quddiem dan il-Kumitat u b’hekk il-Kamra tkun informata b’dak li qed jiġi mfassal għal dan il-pjan ta’ rkupru. Biex nagħmel preambolu żgħir, apparti l-kwestjoni taċ-ċifra involuta li fil-fatt, meta wieħed jara t-total tal-inizjattivi li hemm, naraw li qegħdin nitkellmu fuq pakkett totali ta’ €345 miljun, li minnhom s’issa ġew ikkonfermati bħala fondi Ewropej ftit inqas minn €320 miljun. Però aktar minn hekk, dan il-pjan ta’ rkupru u reżiljenza jirreferi wkoll għal numru ta’ riformi li jridu jsiru. Riformi li huma bbażati fuq il-country specific recommendations li jiġu kkomunikati mill-Kummissjoni Ewropea lil pajjiżna. 

U allura dan il-pjan ġie mfassal fuq tliet binarji. L-ewwel nett, ma ninsewx li bħalissa l-Gvern għaddej bit-tfassil tal-operational programme tal-Multiannual Financial Framework, fejn hemmhekk, rigward it-tqassim tal-fondi tal-Unjoni Eworpea kienet qiegħda ssir konsultazzjoni wiesa’ dwar x’inhuma l-ħteġijiet tal-pajjiż. It-tieni, irridu niftakru li hemm regoli stabbiliti għalxiex jistgħu jintefqu dawn il-flejjes, li fir-regolament tal-RRF kien hemm stabbilit li mhux inqas minn 37% iridu jmorru għal proġetti relatati ma’ tranżizzjoni ambjentali, filwaqt li mhux inqas minn 20% ta’ dawn il-fondi jridu jmorru għat-tranżizzjoni lejn ekonomija diġitali. 

Marbut ma’ dan kollu rrid insemmi, kif għedt aktar kmieni, li dan il-pjan huwa mnebbaħ ukoll mill-country specific recommendations li tagħtina l-Kummissjoni Ewropea. U allura, fix-xogħol li konna qegħdin nagħmlu matul dawn l-aħħar xhur, – forsi aktar tard ikun jista’ jispjega aħjar is-Sur Zahra – kien hemm diskussjonijiet mal-Kummissjoni Ewropea dwar l-implimentazzjoni u dwar kif se tkun qed issir l-implimentazzjoni, mhux biss tal-proġetti li fuqhom se nonfqu dawn il-flejjes imma anke fuq kif se nkunu qegħdin nindirizzaw il-country specific recommendations. 

Sur President, aħna ħassejna li għandna nagħmlu dawn id-diskussjonijiet biex naslu f’working relationship ċara mal-Kummissjoni Ewropea qabel ma nkunu f’pożizzjoni li ngħidu li għandna abbozz ta’ pjan ta’ rkupru u reżiljenza. Però, bħala dettalji tal-pjan se nkun qed nistieden lis-Segretarju Permanenti sabiex jagħmel il-preżentazzjoni li tħejjiet apposta għal dan il-Kumitat. 

IĊ-CHAIRPERSON: Grazzi. Issa nistieden lis-Sur Zahra sabiex jingħaqad magħna madwar il-mejda u jagħtina l-preżentazzjoni tiegħu.  

IS-SUR PAUL ZAHRA (Segretarju Permanenti għall-Fondi Ewropej fl-Uffiċċju tal-Prim Ministru): Sur President, kif qal tajjeb is-Segretarju Parlamentari, hawnhekk hawn id-draft Recovery and Resilience Plan kif ġie diskuss mal-Kummissjoni Ewropea. Tajjeb li wieħed isemmi li fil-pjan li ġie mfassal, Malta qiegħda tiffoka fuq l-element tal-grants, il-component biss, imma nafu li l-RRF tagħti l-possibilità li stat membru jkollu aċċess kemm għall-grants kif ukoll għal-loans. Fil-każ ta’ Malta, bħal ħafna pajjiżi oħra tal-Unjoni Ewropea, ħlief għall-Greċja, Ċipru, il-Portugall u l-Italja, l-RRPs jiffokaw fuq il-grant element. Id-deċiżjoni jekk wieħed jużax il-faċilità tal-loan jew le tittieħed aktar ‘il quddiem. 

Il-budget indikattiv ta’ dan il-programm huwa ta’ madwar €345 miljun. Ħalli nfakkar ftit x’inhu l-kontest ta’ din il-faċilità tal-RRP. Is-sena l-oħra l-European Council kien qabel fuq pakkett għall-EU Budget għas-snin 2021/2027, li fih kemm il-Multiannual Financial Framework kif ukoll in-Next Generation EU. In-Next Generation EU kif joħroġ minn din iċ-chart hawnhekk fih żewġ components; l-element tal-grants u l-element tal-loans. Il-porzjon ta’ Malta, bejn wieħed u ieħor, qiegħed f’dik it-tip ta’ diagram ukoll, u allura hawnhekk qegħdin nitkellmu fuq madwar €340 miljun minn madwar €2 biljuni u €3 biljuni ta’ fondi Ewropej għall-programm kollu. 

X’kienu l-key inputs marbutin ma’ dan il-programm? Kif issemma diġà mis-Segretarju Parlamentari, parti neċessarja u obbligu f’din il-faċilità hija li l-pjanijiet iridu jindirizzaw il-country specific recommendations, b’mod partikolari l-aħħar sentejn u ċjoè tal-2019 u tal-2020, li għadhom miftuħin. U allura kien neċessarju li r-riformi kif ukoll ċerti investimenti jindirizzaw l-open issues tal-country specific recommendations. In a way dak huwa starting point għal dak li għandu x’jaqsam mal-pjan ta’ rkupru u reżiljenza. Huwa wkoll a reform plan. 

Input importanti ħafna, anke minħabba ż-żmien li kien qed isir dan il-pjan, huwa s-SWOT analysis, il-prijoritajiet u l-isfidi li ħarġu mill-iSWOT analysis li saru matul l-2019 u l-2020 marbuta mal-MFF. Kif għedt qabel, dan kien pakkett wieħed at EU level, u allura wieħed ħares lejn il-ħteġijiet tal-pajjiż li jistgħu jiġu ffinanzjati minn fondi Ewropej matul l-2021/2027. L-RRP jiffoka fuq is-snin 2021/2025 u jagħlaq f’Ġunju tal-2026 filwaqt li l-MFF u l-fondi l-oħra tal-MFF ikopru s-snin ta’ bejn l-2021/2027. Imbagħad hemm l-n+2 rule u allura jagħlqu fl-2029. Din ukoll ittieħdet inkonsiderazzjoni biex wieħed jidentifika liema huma l-investimenti  li għandu jħares lejhom għax jekk għandek ċerti investimenti li biex isiru jieħdu ċertu tul ta’ żmien, allura ma jkunx għaqli li wieħed iressaqhom taħt l-RRP imma forsi jressaqhom taħt inizjattivi tal-MFF, bħall-ERDF u programmi oħrajn. 

Peress li fl-2019 u fl-2020 kien għaddej l-eżerċizzju ta’ konsultazzjoni, b’inputs ukoll ta’ external consultants li, bħalma dejjem jiġri kull meta nkunu qegħdin nipprogrammaw dawn it-tip ta’ fondi, il-Gvern iġib miegħu external support mill-privat, kemm minn Malta kif ukoll minn barra, skont il-ħtieġa. F’dan it-tfassil kienet ħarġet tender u l-consortia EMCS ipprovdewlna l-input kemm biex nidentifikaw dawn is-SWOT analysis u dan il-programm, kif ukoll għal xi programmi oħrajn tal-Cohesion Fund. U allura, għall-RRP kellna wkoll l-input mill-consortia EMCS f’Malta. 

Bħala parti minn dan il-proċess saru diversi laqgħat ta’ konsultazzjoni fl-2019 kif ukoll fl-2020 li ffokaw fuq temi partikolari bħall-ambjent, l-industrija, l-agrikoltura, Għawdex bħala reġjun, eċċ., u hemmhekk kellna numru ta’ stakeholders li stedinnihom biex jipparteċipaw f’dawn il-working groups li kollha saru in person. Kien hemm il-fakultà ukoll fil-każ tal-aħħar working group minħabba l-pandemija li jkun hemm parteċipazzjoni virtwali, u minn hemmhekk kien hemm medja ta’ 145 entità li pparteċipat f’dawn il-laqgħat, jew billi ġew jew billi bagħtu l-kontribuzzjoni tagħhom in writing. Dawn taw il-kontribut tagħhom biex jiġu identifikati l-ħteġijiet tal-pajjiż u fejn għandna ninvestu l-fondi Ewropej b’mod ġenerali, jiġifieri mhux biss tal-RRP, matul is-snin li ġejjin. 

Kien hemm ovvjament input mill-ministeri u mill-aġenziji tal-Gvern għal dak li għandu x’jaqsam is-CSRs kif ukoll id-diskussjonijiet li kienu jsiru fl-MCESD u dak iż-żmien il-MEUSAC bħala parti mill-preżentazzjoni tan-National Reform Programme ta’ pajjiżna matul is-snin li għaddew. Nixtieq infakkar li l-RRP huwa l-proċess li mxejna miegħu aħna biex fassalna dan il-pjan. 

Kien hemm ukoll stakeholders mill-akkademja u mill-business community, li ħassew li għandhom jibagħtu sottomissjonijiet bil-miktub jew jiltaqgħu magħna speċifikament fuq l-RRP. Peress li dan huwa dokument mhux biss finanzjarju imma fih ukoll element ekonomiku qawwi, u anke invista tal-esperjenza li għandu l-Economic Policy Department fi ħdan il-Ministeru tal-Finanzi fit-tfassil tal-RRP, magħna dejjem kellna input importanti ħafna mid-Dipartiment tal-Ekonomija fil-Ministeru għall-Finanzi. 

Wara li rajna xi jgħidu r-regoli tal-RRP - jista’ jkollok ħtieġa imma ma tkunx tiffittja fil-fond innifsu – u r-riformi li se joħorġu mis-CSRs, fejn il-Gvern ħa ħsieb li jkopri f’dan il-perjodu ta’ erba’, ħames snin li għandna quddiemna, u x’investimenti nistgħu niffinanzjaw taħt ir-regoli ta’ dan il-pjan, ġew identifikati sitt components partikolari li nġabru hawnhekk u li għandna preżentazzjoni tagħhom.  

L-ewwel component huwa “addressing climate neutrality through enhanced energy efficiency, clean energy and a circular economy”. It-tieni huwa “addressing carbon-neutrality by decarbonising transport”. Kif qed taraw dawn huma intimament relatati ma’ xulxlin, fejn l-enfasi hija fuq il-klima però waħda hija fuq il-binjiet mentri l-oħra hija fuq it-trasport. U li tirrifletti parti mill-kontribut kemm tal-binjiet kif ukoll tat-trasport f’pajjiżna li jikkontribwixxu lejn id-degrading tal-klima. U allura l-iskop hawnhekk huwa li nindirizzaw dan il-qasam bl-investimenti. 

It-tielet component huwa “fostering a digital, smart and resiliant economy”, fejn l-istrateġija hija fuq l-ismart specialisation però l-focus huwa fuq id-diġitali li huwa wkoll wieħed mill-pilastri prinċipali tal-RRF. Ir-raba’ component huwa “strenghtening the resilience of the health system”. Is-saħħa hija waħda mis-CSRs li għandna  bħala pajjiż, fejn għandu jkollna sistema ta’ saħħa aktar reżiljenti, u allura nħass li għandu jkun hemm prijorità hemmhekk. Il-ħames component huwa “enhancing quality education and fostering socio-economic sustainability”, li jiffoka fuq l-edukazzjoni u x-xogħol. Is-CSR fuq l-ischool leavers, fuq employment, fuq is-sustainability of pensions, eċċ. Is-sitt component huwa fuq l-istrenghtening the institutional framework”. 

Issa se niffoka fuq kull component u se nelenka r-riformi primarji li joħorġu minn dan il-pjan, kif ukoll l-investimenti li qegħdin jiġu ppjanati taħt kull component. Però, qabel nibda, tajjeb ngħid li r-regolament kien jirrikjedi li mill-inqas 37% mill-investiment ikun iffokat lejn il-klima. Kif għedt qabel, dan il-component jiffoka b’mod massiċċ hemmhekk u minn hawnhekk joħroġ li kważi 50% tal-investiment li qed jiġi propost huwa biex jindirizza proprju dak il-qasam. It-tieni requirement li joħroġ minn dan ir-regolament huwa d-digital transition, fejn hemmhekk ukoll il-minimum investment irid ikun ta’ 20% u l-proposta li hawn f’dan il-pjan huwa li jkun hemm madwar 26%. Issa ħa nitkellem fuq ir-riformi waħda waħda u l-investimenti. 

L-ewwel component jiffoka fuq il-Country Specific Recommendation 3 kemm tal-2019 kif ukoll tal-2020, b’mod partikolari għal dak li għandu x’jaqsam mal-użu tal-enerġija u l-waste management. Żewġ riformi partikolari li jissemmew huma l-long-term renovation strategy li bħalissa kien hemm konsultazzjoni pubblika fuq id-dokument kif ukoll li jkun hemm waste management strategy u focus framework ħafna aktar b’saħħtu kemm f’dak li għandu x’jaqsam mal-ġbir tal-iskart kif ukoll għal dak li għandu x’jaqsam mal-construction and demolition waste li, bħalma nafu, bħalissa għaddejja konsultazzjoni pubblika fuq id-dokument. Dawn huma żewġ oqsma importanti bħala riforma taħt dan il-qasam.  

L-investimenti li qegħdin naraw hawnhekk huma investimenti ta’ renovation u greening, jiġifieri deep renovation f’binjiet pubbliċi, including deep retrofitting through energy and resource efficiency measures. Dawn jistgħu jkunu billi wieħed jistalla pannelli skont il-binjiet konċernati. It-tieni focus huwa investiment f’renovation and deep retrofitting of public hospitals. Hawnhekk l-idea hi li nagħmlu retrofitting massiċċ fl-isptarijiet tagħna. It-tielet focus huwa renovation and deep retrofitting in public schools. L-ammonti ta’ flus għal Malta huma modesti, fejn qed nitkellmu fuq €300 miljun li mhijiex ċifra żgħira imma lanqas hija xi somma kbira biex tagħmel ħafna oġġettivi. Issa hawnhekk qegħdin nantiċipaw li jkun hemm żewġ skejjel tal-Gvern fejn se jsir dan id-deep retrofitting. 

Ir-raba’ investment focus huwa li tinbena skola li kemm jista’ jkun tkun near-carbon-neutral. Allura din l-iskola sservi ta’ mudell pilota ta’ kif għandhom ikunu l-iskejjel fil-futur. U l-idea hi li sservi wkoll sabiex wieħed jgħallem lill-istudenti li jkunu f’din l-iskola xi ftit minn dawn il-prinċipji li huma marbuta mal-klima. Il-ħames investment focus huwa marbut mar-renewable energy investments in footpaths, roads and public spaces. Reċentement kien hemm investiment fl-embellishment, fejn sar resurfacing fil-promenade tar-Rabat u ġew stallati PV panels li jiġġeneraw l-elettriku u b’dak l-elettriku jdawwlu t-triq u ż-zebra crossing li jista’ jkun hemm. L-idea hi li f’ċerti public spaces nipprovaw ninstallaw dawn it-tip ta’ investimenti. Hawnhekk l-istima hija ta’ madwar €78 miljun. 

It-tieni component huwa marbut ukoll mal-klima imma din id-darba jiffoka fuq it-trasport biex jindirizza kemm it-tniġġis li hemm fit-trasport kif ukoll fuq il-konġestjoni tat-traffiku. Dawn qegħdin fis-CSR3 tal-2019 kif ukoll tal-2020. Din it-tip ta’ inizjattiva tagħmel parti minn dawk li jissejħu l-European Flagship “Recharge and Refuel”. L-Unjoni Ewropea identifikat numru ta’ European flagships li tixtieq li l-investimenti jkunu f’dak it-tip ta’ inizjattivi to the extent li qegħdin jużaw teknoloġiji ġodda, kif ukoll l-użu ta’ sustainable transport jidħol f’dik l-inizjattiva Ewropea. 

Hawnhekk ir-riformi huma sitta. L-ewwel riforma hija li jiġu addattati u implimentati numru ta’ policies li joħorġu mill-master plan eżistenti tat-trasport, li jinkoraġġixxu the collective use of transport and multimodal transport, jiġifieri qed imorru lil hinn mir-road transport preżenti u qed imorru lejn l-użu tal-baħar. It-tieni riforma hija marbuta ma’ aktar użu ta’ collective road public transport, inkluż billi wieħed jagħmel il-trasport pubbliku available b’xejn għal cohorts oħra tas-soċjetà. 

It-tielet riforma hija li jiġu finalizzati kemm jista’ jkun malajr numru ta’ pjanijiet marbutin mas-Sustainable Urban Mobile Plan (SUMP) mar-reġjun tal-Belt. L-iskop hawnhekk hu biex itaffi l-konġestjoni tat-traffiku li jista’ jkun hemm f’dawn il-postijiet. Ir-raba’ riforma hija marbuta mat-tnaqqis tas-socio-economic and environmental impact of vehicles in urban areas. Nafu li f’ċerti postijiet urbani jkun hemm konġestjoni tat-traffiku u allura l-idea hawnhekk hi li jiġu identifikati postijiet fejn wieħed ikun jista’ jnaqqas l-użu tal-karozzi f’ċerti żoni fil-core villages and towns ta’ pajjiżna. U dan b’konsultazzjoni mal-kunsilli lokali. 

Il-ħames riforma torbot mar-remote working tas-settur pubbliku. Il-pandemija wriet li nistgħu nużaw it-teknoloġija biex ninkoraġġixxu aktar remote working fis-settur pubbliku, u dan inaqqas jew jikkontribwixxi biex jitnaqqsu l-vjaġġi li jsiru fit-toroq u jikkumplimenta l-inizjattivi ta’ sussidji li ngħataw lis-settur privat għal dak li għandu x’jaqsam mar-remote working, b’mod partikolari f’Għawdex. Is-sitt riforma hija marbuta mal-mobility management tas-settur pubbliku. Hawnhekk l-idea hi li jsir review tal-fleet inġenerali tas-settur pubbliku, u jsir użu aħjar ta’ din il-flotta u b’hekk ikollna inqas karozzi fit-toroq u nnaqqsu l-bżonn ta’ ħtieġa tal-karozzi. Imbagħad irridu naslu wkoll biex il-karozzi li verament hemm bżonn jinbidlu għal karozzi elettriċi. Bejn wieħed u ieħor dawn huma r-riformi marbutin mat-trapsort. 

Kif tistgħu taraw f’din l-islide l-investimenti huma erba’ u kif qed taraw għandek ammont qawwi ta’ investiment. L-ewwel investiment huwa l-proġett ta’ new ferry landing facility f’San Pawl il-Baħar jew fiż-żona ta’ Buġibba, fejn hemmhekk mhux biss se jkun hemm il-faċilità għall-ferry landing imma l-idea hi li jkun hemm ukoll charging poles għad-dgħajjes elettriċi kif ukoll għall-karozzi elettriċi li jkunu f’dawk l-akkwati. It-tieni investiment huwa li wieħed jinkoraġġixxi permezz ta’ grant scheme biex is-settur privat jixtri new electric vehicles. Hawnhekk meta qed ngħidu s-settur privat qegħdin ninkludu kemm il-households kif ukoll il-kumpaniji privati. U din tista’ ssir tramite state aid schemes. 

It-tielet investiment huwa d-decarbonisation tal-public service fleet. Dan huwa l-punt li kont qed insemmi aktar qabel meta tkellimna fuq ir-riformi, li meta jiġi identifikat in-numru minimu ta’ karozzi li għandu bżonn il-Gvern għal dak li huwa general service, imbagħad irridu nibdew neqilbu bil-mod il-mod dik il-flotta għal waħda li taħdem bl-elettriku. Ir-raba’ investiment li qegħdin naraw huwa li nibdew inressqu l-public transport fleet tagħna għal waħda li tkun taħdem ukoll bl-elettriku. Hawnhekk l-idea hi li parti mill-flotta li tintuża mit-trasport pubbliku llum li taħdem bid-diesel tinbidel għal waħda li tkun taħdem kompletament bl-elettriku. Hawnhekk huwa stmat li l-ispiża tkun ta’ madwar €111-il miljun, li huwa ftit inqas minn terz tal-fondi taħt dan il-programm. 

It-tielet focus huwa fuq il-qasam diġitali li jissemma fis-CSR 3 tas-sena li għaddiet kif ukoll taħt il-European Flagship “Modernise” by promoting modernised and secure digital services that are accessible to all. L-element ta’ sigurtà huwa importanti ħafna. Apparti dan il-component, għal dak li għandu x’jaqsam mad-diġitalizzazzjoni, x’ħin se nkunu qegħdin nitkellmu kemm fuq il-component 4 li jittratta s-saħħa kif ukoll fuq component 6, se jkun hemm ukoll il-component tagħhom li parti minnu, tas-saħħa nofshom u tal-institutional framework l-ammont kollu, li huwa diġitali. Jiġifieri l-ammont tal-investiment tad-diġitali jmur lil hinn minn dak li hawn f’dan il-component, imma hemm ukoll interventi previsti taħt component 4 u component 6. 

Ir-riforma prinċipali hawnhekk hija li wieħed jibda jindirizza d-digital transformation fil-pajjiż anke billi jiffoka fuq id-digital divide u fuq kif wieħed jista’ jnaqqasha kif ukoll fuq li wieħed jippromwovi d-digital skills. It-tieni riforma hija li tiġi finalizzata l-iSmart Specialisation Strategy, b’focus partikolari fuq l-użu tal-R&I u l-istrengthening tal-public-private co-operation f’dan il-qasam. Ovvjament, din il-parti biss tal-istrateġija għax l-iSmart Specialisation Strategy hija ferm ikbar u allura wieħed ikun qed jantiċipa sostenn għall-implimentazzjoni taħt dik l-istrateġija minn fondi oħra Ewropej bħal pereżempju, l-ERDF, li jmur lil hinn minn dan il-programm. 

L-investimenti li qegħdin naraw hawnhekk jistgħu jaqgħu taħt erba’ kappi partikolari. L-ewwel waħda hija li ninvestu b’mod qawwi fid-digital backbone tal-MITA biex insaħħu s-sistema hemmhekk, imma anke biex ikollna secure services ħalli kull meta ċittadin, kemm jekk huwa individwu kif ukoll jekk huwa business, ikollu interface mal-Gvern, mhux biss isir l-interface u l-interface jsir tajjeb imma jkun secure wkoll. U għalhekk huwa previst investiment f’dan il-qasam. 

It-tieni investiment huwa fil-qasam tal-merchant shipping. Bħalma nafu l-bandiera Maltija f’dan il-qasam hija waħda mill-ikbar fid-dinja. Għaldaqstant hawnhekk qegħdin nipproponu li ninvestu fid-diġitalizzazzjoni tal-Merchant Shipping Directorate fi Transport Malta biex b’hekk inkunu ferm aktar effiċjenti bħala regolaturi, u jkunu jistgħu jagħtu s-sapport kemm lill-operaturi, lix-ship owners, kif ukoll lill-intermediaries f’Malta u ċjoè l-accountants, ix-ship chandlers, l-avukati, eċċ., li jappoġġjaw lil din l-industrija hekk importanti għal pajjiżna. 

It-tielet investiment huwa diġitalizzazzjoni u modernizzazzjoni fis-settur tal-amministrazzjoni pubblika, mhux biss biex jiffaċilita d-digital remote working mill-ħaddiema tal-Gvern imma anke biex jipprovdi servizzi addizzjonali ġodda b’mod diġitali lill-individwi kif ukoll lill-business community. U għalhekk huwa previst interventi fid-Dwana, li jkun hemm a National Single Window fid-Dwana, li jkun hemm property transfer processes li jkunu ħafna aktar diġitali, u proċessi oħrajn. Ir-raba’ investiment li huwa previst hawnhekk huwa state aid scheme sabiex jiffaċilita l-further digitalisation of the private sector. Hawnhekk qegħdin nitkellmu fuq grants għas-settur privat biex ikompli jiddiġitalizza l-operat tiegħu. 

Ngħaddi issa għal component 4 li huwa fuq is-saħħa. Il-focus hawnhekk huwa fuq ir-reżiljenza tas-sistema tas-saħħa tagħna, li joħorġu kemm mis-CSRs 1 tal-2019 kif ukoll mis-CSRs 1 tal-2020. Infakkar li s-CSRs fis-saħħa jitkellmu fuq dak li għandu x’jaqsam mal-primary healthcare, imma wħud minnhom diġà qegħdin nindirizzawhom b’fondi Ewropej. Pereżempju, għandek l-investiment li qed isir fil-Paola Hub li se jgħin il-provvista ta’ faċilitajiet mediċi primarji aktar viċini taċ-ċittaidni. Hawnhekk il-focus huwa aktar fuq ir-reżiljenza tas-sistema tas-saħħa milli fuq il-kura primarja għax dawk qegħdin jiġu indirizzati minn programmi oħrajn. 

Hawnhekk qed nitkellmu fuq żewġ riformi primarji. L-ewwel waħda hija li jkun hawn strateġija tas-saħħa, framework li jħares lejn sistema ta’ saħħa aktar sostenibbli u reżiljenti imma b’focus ukoll fuq il-health preventions. U allura kampanji ta’ kif wieħed jista’ jipprevjeni l-mard u b’investiment fin-nies li huma involuti f’dan il-qasam. It-tieni riforma hija li peress li se nkunu qegħdin ninvestu fi blood, tissue and cell centre ġdid, ir-review tal-qafas regolatorju li qed isir illum, il-liġijiet li jeżistu llum f’dak il-qasam, biex wieħed jiżgura li l-faċilità li se jkollna tkun tista’ tintuża fil-futur, u allura l-commitment huwa li nħarsu lejn il-liġijiet biex niżguraw li ma jkollniex problemi biex nimplimentaw l-investiment. 

L-investimenti hawnhekk wieħed jista’ jiġborhom taħt żewġ binarji partikolari. L-ewwel investiment huwa li nwaqqfu blood, tissue and cell centre ġdid għal Malta. Dan imur daqsxejn lil hinn minn sempliċiment blood bank ġdid. L-idea hi li mhux biss wieħed jipprovdi d-demm kollu li għandu bżonn il-pajjiż, imma li nibdew immorru lejn issues ta’ tissues fil-futur, u allura għal għadam u stem cells. It-tieni investiment huwa li nużaw aktar id-diġitalizzazzjoni u t-teknoloġija fil-qasam tas-saħħa, kemm għal dak li għandu x’jaqsam mas-servizzi tas-saħħa kif ukoll permezz ta’ apparat diġitali aktar avvanzat fl-isptar tal-onkoloġija, Sir Anthony Mamo, li jkun qed jagħti trattament aħjar u f’iqsar żmien. F’dan il-qasam huwa previst li jkun hemm spiża ta’ madwar €50 miljun. 

Component 5 jitratta n-nies fil-qasam tal-edukazzjoni u l-kamp tax-xogħol. Dawn joħorġu minn żewġ CSRs importanti; CSR 3 tal-2019 u CSR 2 tal-2020, li jiffokaw ħafna fuq l-early school leaving. Malta għamlet passi kbar matul is-snin biex tnaqqas l-early school leaving rate tagħha, però xorta għadha waħda għolja u allura dan il-component qed jipprova jindirizza din is-sitwazzjoni. Apparti minn hekk, dan it-tip ta’ intervent jiffoka fuq il-qasam vokazzjonali, u allura jaqa’ wkoll taħt il-European Flagship “Reskill and Upskill”. 

Apparti l-qasam tal-edukazzjoni hemm ukoll il-qasam tax-xogħol, u allura l-labour market huwa suġġett ukoll għas-CSRs tal-2019 u tal-2020. Fl-2020 kien marbut mar-riforma fil-pensjonijiet u fl-2019 kien marbut mas-sostenibilità fil-qasm fiskali u l-impatt tal-pensjonijiet. Is-CSR tal-2020 indirizza l-aktar fuq l-adequacy of employment. Dan il-component se jiġbor fih l-inizjattivi u l-investimenti kollha li se nkunu qegħdin nagħmlu taħt dan il-pjan u se jkun qed jirrispekkja l-Gender Equality and Mainstreaming Strategy and Action Plan kif ukoll il-Malta National Disability Strategy, li bħalissa qed tinħadem, kif ukoll jirrispekkja issues u policies oħrajn f’dak li għandu x’jaqsam mal-aċċessibilità. Ħassejna li nużaw dan il-component biex nissottolineaw l-importanza li se nkunu qegħdin nagħtu lil dawn l-oqsma. 

Hawnhekk ir-riformi li qed naraw qegħdin isiru waqt li qegħdin inkomplu nsaħħu l-miżuri biex nindirizzaw l-early school leavers. U dan qed isir billi jkun hemm focus aktar qawwi fuq l-iskills acquisition, reading skills u skills oħrajn. It-tieni focus huwa fuq l-iskills development and recognition, with a particular focus on low-skilled adults. U allura dan ukoll huwa component mhux biss għaż-żgħażagħ u għat-tfal li jkunu fl-iskejjel imma għal-low skilled adults, fejn wieħed irid ikompli jagħtihom l-għodda u t-taħriġ biex ikunu jistgħu jikkontribwixxu f’livell ogħla fil-kamp tax-xogħol. It-tielet focus huwa li niżviluppaw new education pathways li jenfasizzaw l-inklużjoni u l-kwalità tal-edukazzjoni. 

Ir-raba’ focus huwa fuq li jkun hemm sistemi ta’ moniteraġġ b’mod aktar effettiv fil-qasam tal-edukazzjoni biex wieħed ikun qiegħed jiżgura li dawn ir-riformi mhux biss inħarsu lejhom wara perjodu ta’ żmien imma nħarsu lejhom b’mod regolari. Il-ħames focus huwa fuq il-kamp tax-xogħol u fuq kif wieħed jista’ jsaħħaħ ir-reżiljenza tal-kamp tax-xogħol. Is-sitt focus huwa marbut mas-sostennibilità u l-livell tal-pensjonijiet f’pajjiżna. 

Issa hawnhekk, kif qed taraw, l-investiment prinċipali huwa fuq it-turiżmu. Fil-fatt taħt dan il-component qegħdin nipproponu li ninvestu fil-qasam vokazzjonali marbut mal-industrija tat-turiżmu. Infakkar li fl-aħħar żewġ programmi tal-fondi Ewropej, kemm dak li għadu għaddej bħalissa kif ukoll dak ta’ qablu, mill-ERDF konna qegħdin niffinanzjaw investiment fil-qasam vokazzjonali fl-MCAST kemm fil-phase 1 kif ukoll fil-phase 2 l-ammonti ta’ €33 miljun f’dan il-programm u €25 miljun fil-programm ta’ qablu. Hawnhekk qegħdin niffokaw fuq it-turiżmu, fejn ħafna mill-areas mhumiex koperti fl-MCAST, u l-idea hawnhekk hi li jkollna ċentru ġdid ta’ taħriġ fil-qasam vokazzjonali għall-ITS. Dan se jkun ta’ benefiċċju mhux biss għaż-żgħażagħ li jixtiequ jkollhom karriera f’dan is-settur imma anke għal min diġà qiegħed f’dan is-settur, biex itejjeb il-ħtiġijiet u l-abilitajiet tiegħu f’dan il-qasam. L-idea hi li mhux biss ikollna l-campus imma li jkollna wkoll revisiting tal-offering edukattiv u allura qed nantiċipaw li jkun hemm programmi ġodda u refreshed f’dan il-qasam biex dejjem ikun kompetittiv fit-turiżmu. 

L-aħħar component huwa l-institutional framework li jiffoka b’mod partikolari fuq żewġ CSRs; CSR 2 tal-2019 u CSR 4 tal-2020, li jitrattaw diversi oqsma. Hawnhekk qed naraw li wħud minnhom huma kontinwazzjonijiet ta’ dak li diġà beda jiġi implimentat. L-ewwel riforma hija dik li jitkompla l-proċess fejn l-Uffiċċju tal-Avukat Ġenerali jieħu over prosecuting responsibility for other serious crimes. Il-proċess beda u l-idea hi li jitkompla fis-snin li ġejjin. It-tieni riforma hija li wieħed ikompli jsaħħaħ l-institutional framework capacity to fight against corruption. Issa li ġiet ippubblikata n-National Anti-Fraud and Corruption Strategy, u nifhem li din tpoġġiet ukoll fuq il-Mejda tal-Kamra xi ftit tal-ġimgħat ilu, wieħed għandu jibda jimplimenta din l-istrateġija. 

It-tielet riforma torbot mal-Kummissjoni Permanenti Kontra l-Korruzzjoni, u l-idea hi li din titkompla tissaħħaħ anke permezz ta’ capacity building. L-istess għal dak li għandu x’jaqsam mal-Asset Recovery Bureau, li hija r-raba’ riforma, u li l-liġi nbidlet u tat aktar poteri lil dan il-Bureau. L-idea hi li wieħed ikompli għaddej b’dan il-proċess, inkluż b’capacity building processes. Il-ħames riforma hija marbuta mal-qasam tal-ġustizzja u hija marbuta wkoll mal-Uffiċċju tal-Avukat Ġenerali. Ir-riforma marbuta mal-judicial review tad-deċiżjonijiet not to prosecute min-naħa tal-Uffiċċju tal-Avukat Ġenerali, inkluż każijiet tal-injured party at law marbut ma’ ċerti istituzzjonijiet. Il-proċess se jkompli hemmhekk. Il-liġijiet qegħdin in place, u l-idea hi li wara li jista’ jkollna l-esperjenza matul is-snin li ġejjin fuq dawn il-proċessi jew liġijiet li ġew mgħoddija minn dan il-Parlament, isir review biex wieħed jara fejn wasal, u allura jkun jista’ jmexxi ‘l quddiem. Is-sitt riforma torbot mal-Anti-Money Laundering and Combating Terrorist Financing, u allura r-regime legali. 

L-aħħar erba’ riformi huma marbutin mal-qasam tat-taxxa għal dak li għandu x’jaqsam mal-Aggressive Tax Planning kif ukoll mal-anti-money laundering. U allura s-seba’ riforma hija marbuta ma’ miżura biex tindirizza aggressive tax planning li joħorġu mill-EU Code of Conduct Group. It-tmien riforma titratta t-Transfer Pricing Legislation li għandna fil-pajjiż, u allura kif wieħed jista’ jindirizza xi loss of public revenue li jista’ jkun hemm international tax arbitrage f’dawn it-transfers ta’ fondi. Id-disa’ riforma hija marbuta mal-aggressive tax planning and anti-money laundering risks ta’ multinationals. Hawnhekk ir-riforma hija li jsir studju, u jekk ikun hemm ħtieġa li jsiru leġiżlazzjonijiet, ikun hemm proposti għal-leġiżlazzjoni f’dan il-Parlament għall-każijiet fejn jidħlu inbound and outbound dividend flows, kif ukoll għal dak li għandu x’jaqsam the treatment of interest and royalty payments bejn kumpaniji stabbiliti Malta u related companies li jkunu f’ġurisdizzjonijiet barra minn Malta jew f’pajjiżi li huma listed fl-EU list of non-cooperative jurisdictions jew li huma zero-tax jew huma kkonsidrati li huma low-tax jurisdictions. 

L-għaxar u l-aħħar riforma qiegħda tindirizza r-riskji tal-aggressive tax planning by individuals. U allura, biex tindirizza dan ir-riskju qed jiġi propost li mis-sena d-dieħla tidħol spontaneous exchange of information bejn l-awtoritajiet tat-taxxa f’Malta u l-awtoritajiet tat-taxxa barra minn Malta għal individwi li jistgħu jingħataw iċ-ċittadinanza taħt is-Citizenship by Naturalisation for Exceptional Services by Direct Investment (Citizenship Regulation). L-iskop hu li wieħed ikun qed jipprova jimmitiga r-riskji ta’ aggressive tax planning by individuals f’dan il-qasam. L-investiment hawnhekk huwa fid-diġitalizzazzjoni fil-qasam tal-ġustizzja, li għandu jagħmel il-proċessi mhux biss aktar diġitali imma aktar faċli u spedjenti. 

Dawn kienu l-investimenti u r-riformi previsti. Ħdimna mad-Dipartiment tal-Economic Planning fi ħdan il-Ministeru għall-Finanzi biex naraw x’inhu l-impatt  makro-ekonomiku, u permezz ta’ żewġ mudelli ekonomiċi pprovajna naraw x’inhu l-impatt ta’ dan l-investiment fuq l-ekonomija Maltija. Dawn huma żewġ mudelli; il-QUEST u s-SAMM. Mill-QUEST joħroġ il-long-term impact u mis-SAMM joħroġ ix-short-term impact. Huwa mistenni li permezz ta’ dan l-investiment il-GDP ta’ pajjiżna jiżdied b’madwar 0.5% fis-snin immedjati filwaqt li fil-long-term impact, meta wieħed iħares lejn pereżempju, l-2040, u allura 20 sena oħra, dawn jista’ jkollhom impatt ta’ madwar 0.3% fuq il-GDP ta’ pajjiżna. L-impatt fuq l-impjiegi huwa aktar in the short-term, imbagħad l-impjiegi wara l-investiment li jkun sar u billi l-ekonomija tkun kibret, l-impatt in the long-run ma jkunx daqstant qawwi. Imbagħad tkellimna wkoll dwar l-impatt fuq il-produttività tal-pajjiż kemm in the short-term kif ukoll in the long-term. 

X’inhu l-qualitative impact ta’ dawn il-components? L-ewwel component li tkellimna fuqu qabel, li huwa marbut mal-binjiet u l-klima, għandu jwassal għal tnaqqis fil-konsum tal-elettriku, u allura għal aktar użu effiċjenti tal-enerġija. It-tieni component għandu jwassal għal kwalità ta’ arja aħjar f’pajjiżna imma wkoll għal tnaqqis fin-noise pollution li għandu jwassal mhux biss għal kwalità ta’ ħajja aħjar imma wkoll għal kwalità ta’ saħħa aħjar. It-tielet component huwa dak diġitali, li għandu jwassal u jgħin lill-ekonomija Maltija sabiex tkun aktar reżiljenti, mhux biss internament imma anke meta tiffaċċja swieq internazzjonali. 

Ir-raba’ component huwa dak fis-saħħa, li għandu jwassal għal outcomes aħjar fis-saħħa imma wkoll għal titjib fil-labour market, kif ukoll social protection expenditure aktar sostenibbli. Il-ħames component huwa dak fil-qasam tal-edukazzjoni u l-impjiegi, li għandu jwassal għal titjib biex titnaqqas il-gap bejn il-provision tal-edukazzjoni u l-qasam tax-xogħol, kif ukoll għal kwalità aħjar tal-impjiegi. L-aħħar component huwa fuq l-institutional framework, li għandu jwassal għal qafas regolatorju aħjar fuq kif joperaw il-businesses imma wkoll l-istituzzjonijiet Maltin. Għandu jwassal ukoll għal inqas burokrazija u għal aktar strutturi regolatorji aktar reċenti.

IĊ-CHAIRPERSON: Sur Zahra, nirringrazzjak ta’ din l-ispjegazzjoni dettaljata li għadek kif tajtna. Għal finijiet ta’ rekords nixtieq navża li l-Onor. Debono u l-Onor. Grech mhumiex Membri ta’ dan il-Kumitat imma xorta wada se nippermetti li jagħmlu l-mistoqsijiet tagħhom. Hawn kummenti jew mistoqsijiet? L-Onor. Kevin Cutajar. 

ONOR. KEVIN CUTAJAR: Sur Zahra, l-ewwel nett nirringrazzjak tal-preżentazzjoni li għoġbok tagħtina. Min-naħa tiegħi għandi diversi mistoqsijiet li xtaqt nagħmillek. Issa ma nafx jekk tippreferix li nagħmillek il-mistoqsijiet kollha f’daqqa jew le.  

IS-SUR PAUL ZAHRA: Kollha f’daqqa aħjar. 

IĊ-CHAIRPERSON: Onor. Cutajar, naħseb l-aħjar ħaġa hi li tagħmel l-ewwel tlieta jew erba’ mistoqsijiet u s-Sur Zahra jwieġbek fuqhom. Imbagħad jekk ikollok aktar mistoqsijiet x’tagħmel, tagħmilhom wara.  

ONOR. KEVIN CUTAJAR: Jien fhimt li l-konsultazzjoni għall-pjan ta’ rkupru ma saritx imma l-Gvern ibbaża ruħu ħafna fuq il-konsultazzjoni li saret preċedentement fir-rigward tal-financial framework tal-Unjoni Ewropea. Xtaqt nistaqsik jekk fhimtx tajjeb minn dak il-lat u, jekk le, tista’ tkun aktar speċifiku dwar x’konsultazzjoni saret biex tfassal dan il-pjan ta’ rkupru? 

It-tieni mistoqsija ma nafx jistax iweġibha s-Sur Zahra jew inkella l-Onor. Zrinzo Azzopardi; f’dan l-istadju x’inhu l-irwol li se jkollu l-parlament nazzjonali, il-korpi kostitwiti u l-għaqdiet  tas-soċjetà ċivili la hawnhekk qed ngħidu li dan huwa draft? Nafu li barra minn Malta, minn riċerka li għamilt, saret konsultazzjoni wiesa’ ma’ dawn l-entitajiet. F’Malta, x’inhu l-piż li l-Gvern se jagħti lil dawn l-entitajiet u lil dawn is-setturi? 

IĊ-CHAIRPERSON: Onor. Cutajar, naħseb li din hija aktar mistoqsija ta’ natura politika.  

ONOR. KEVIN CUTAJAR: Għalhekk għedt li ma nafx min għandu jwieġeb. 

IĊ-CHAIRPERSON: Hekk hu. Kont korrett u allura naħseb li mhuwiex ġust li nħallu lis-Sur Zahra jwieġeb. Onor. Zrinzo Azzopardi, ħu nota jekk jogħġbok ħalli tkun tista’ tirrispondi għal din il-mistoqsija. 

ONOR. KEVIN CUTAJAR: Kellna wkoll repetutament – l-istess din il-mistoqsija ma nafx min għandu jirrispondiha - risposti min-naħa tal-Gvern - partikolarment meta saret kritika għall-fatt li l-Gvern ma kienx qed jagħti biżżejjed spjegazzjonijiet u anke għax kien hemm ċerta dewmien biex jiġi ppreżentat dan id-draft - li kien hemm diffikultajiet ta’ natura teknika f’dak li għandu x’jaqsam mal-Country Specific Recommendations mal-Kummissjoni Ewropea. X’kienu eżattament dawn id-diffikultajiet ta’ natura teknika? Fejn konna qegħdin neħlu mal-Kummissjoni Ewropea biex kellna ċerta dewmien kif ukoll ċerti diffikultajiet sabiex nikkonkludu dan id-draft? U dawn id-diffikultajiet illum ġew superati jew għad fadal kwestjonijiet li jridu jiġu riżolti mal-Kummissjoni Ewropea f’dan ir-rigward? 

IĊ-CHAIRPERSON: Naħseb fir-rigward tat-tielet mistoqsija ma nazzardax ngħid min irid jirispondiha għax hija daqsxejn overlapping. Tista’ tkun politika u tista’ ma tkunx. Araw intom min irid jirrispondiha. Is-Sur Zahra.

IS-SUR PAUL ZAHRA: Onor. Cutajar, nirringrazzjak ta’ dawn il-mistoqsijiet. Fuq il-konsultazzjoni, kif ipprovajt ngħid qabel, l-RRP kien parti mill-pakkett finanzjarju li qablu fuqu l-head of states and governments għall-perjodu 2021/2027, u li kien jirrigwardja kemm l-MFF kif ukoll l-RRF. Fl-istess perjodu li Malta kienet qiegħda tħejji sabiex tfassal kif se nonfqu l-flus li se joħorġu mill-MFF, bdejna proċess li nbeda fl-2018 u komplejna fl-2019, fl-2020 u fl-2021. Aħna konna nafu li Malta se tieħu l-flus imma kemm kien se jkun il-pakkett kien għadu soġġett għan-negozjati. U fl-aħħar mill-aħħar il-pakkett nnegozzjawh il-head of states and governments, però li Malta kienet se tkun benefiċċjarja kienet xi ħaġa li ridna naħdmu fuqha. Inti ma tridx tħalli l-pakkett jingħalaq qabel tibda taħdem imma trid tibda minn qabel. 

U allura bdejna proċess billi l-ewwel għamilna studji interni billi ħriġna tender u identifikajna l-oqsma fejn is-settur privat, kemm f’Malta kif ukoll minn barra jista’ jgħin f’oqsma speċjalizzati fit-tfassil ta’ dawn il-pjanijiet li jista’ jkollna u fuq kif se nużaw il-flus mill-Unjoni Ewropea. Kif għedt fil-bidu, għal dak li għadnu x’jaqsam mal-Cohesion Fund, jiġifieri l-ERDF u l-ESF, dawn l-interventi huma simili għal dan il-programm, dik intrebħet mill-Consortia Admin EMCS. Aħna bdejna proċess mal-EMCS mhux biss biex isiru review tal-programmi, tal-inizjattivi u tal-istrateġiji imma waqqafna wkoll ħames working groups fuq temi differenti, u tlabna lid-diversi stakeholders sabiex mill-fondi tal-Ewropa naraw x’inhuma l-bżonnijiet u l-isfidi ta’ Malta li għandna nindirizzaw bejn l-2021 u l-2027. Din l-area tinkludi l-ambjent u diversi oqsma oħra. U allura dak il-proċess inbeda. 

IĊ-CHAIRPERSON: Sinjuri, nixtieq infakkarkom biex kemm jista’ jkun inkunu konċiżi għax fis-7.00 p.m. għandna vot fil-Kamra. Ovvjament se nagħti spazju lil kulħadd u jekk ikun hemm il-bżonn nerġgħu niltaqgħu darb’oħra. It-tieni u t-tielet mistoqsija tista’ tweġibhom inti Onor. Zrinzo Azzopardi? 

ONOR. STEFAN ZRINZO AZZOPARDI: Rigward it-tieni mistoqsija, illum konna f’pożizzjoni li niġu b’dan ir-rapport quddiem il-Parlament, u allura għadna fl-istadju fejn dan il-pjan li ħejja l-Gvern għadu bħala abbozz. Jiġifieri hemmhekk qegħdin nitkellmu fuq pjan li għadu abbozz. Però irrid ngħid li ġejna f’dan l-istadju għax matul dawn l-aħħar ġimgħat kellna diversi diskussjonijiet mal-Kummissjoni Ewropea fuq diversi oqsma, b’mod partikolari fir-riformi li qegħdin jiġu proposti. 

Dwar ir-riformi u kif se nindirizzaw il-Country Specific Recommendations kellna diversi diskussjonijiet, u hemmhekk kien hemm punti li aħna bqajna nżommu l-pożizzjoni tagħna fir-rigward ta’ ċerti oqsma. U dik ħadet ftit tal-ħin sakemm ġejna fi qbil mal-Kummissjoni Ewropea dwar dak li għandna nissottomettu. Jiġifieri dak li qegħdin naraw illum huwa riżultat ta’ diskussjonijiet mal-Kummissjoni Ewropea wara li kellna pożizzjonijiet diverġenti fuq diversi oqsma. Imma llum hemm pożizzjoni ċara u dan li qegħdin nispjegaw hawnhekk huwa riżultat ta’ qbil dwar dawn id-diskussjonijiet li kienu għaddejjin. 

IĊ-CHAIRPERSON: Hawn aktar rimarki? L-Onor. Claudio Grech. 

ONOR. CLAUDIO GRECH: Jekk fhimt tajjeb lill-Onor. Zrinzo Azzopardi, qed ngħidu li hemm lok ta’ aktar input min-naħa tagħna biex dan possibbiliment jiġi rifless ... Aħna rajna dan id-dokument proprju issa għax ma ġiex għandna qabel u ovvjament fih ħafna dettall. Sur Zahra, jien nirringrazzjak tal-preżentazzjoni tiegħek u tax-xogħol li tagħmel. Imma jekk hemm ċans li nistgħu nibqgħu nikkontribwixxu bil-għan li l-perspettiva tagħna forsi tkun tista’ tiġi riflessa ... (Interruzzjonijiet) 

Jien għandi ftit punti ġenerali u se niffoka l-aktar fuq il-parti li hija marbuta mal-pjan ta’ kif se jintuża l-finanzjament għax hemmhekk fejn l-aktar li jista’ jkun hemm dettall. M’iniex ċar, u jekk forsi għandek xi tabelli oħrajn li tista’ turihomlna, nitolbok tagħmel dan, fuq kif id-diversi investimenti fil-components, bl-eċċezzjoni ta’ dak li hemm f’component 5 għax huwa component wieħed biss, u allura wieħed jifhem li l-€41 miljun huma allokabbli għal dak il-proġett partikolari, però fuq l-oħrajn mhuwiex ċar kif l-investiment se jkun maħsub li jinqasam. Naf ukoll li l-Unjoni Ewropea kienet qiegħda tagħmel insistenza regolari fuq kif se jiġu allokati dawn il-fondi għaliex kien hemm diversi trusts biex kemm jista’ jkun dawn il-fondi ta’ rkupru jsibu ruħhom ukoll fl-industrija privata, fl-ekonomija, biex tiġi ġġenerata ħafna aktar attività milli jkunu sempliċiment proġetti li jkunu designated li jsiru min-national budgets tal-Gvern. U allura se tixxiftja l-baġit minn dak li kont se tagħmel mill-baġit kapitali tal-Gvern biex tagħmilhom permezz tal-fondi Ewropej. U żgur li mhuwiex dak l-intenzjoni tiegħu. Jekk għandek din it-tip ta’ informazzjoni napprezzaw li tgħaddihielna ħalli nifhmu aħjar il-livell kapitali ta’ kif tqassmu dawn il-fondi.

IĊ-CHAIRPERSON: Sur Zahra, għandek dan it-tip ta’ dettall? 
IS-SUR PAUL ZAHRA: M’għandix l-informazzjoni miegħi imma nista’ nwieġeb parti mill-mistoqsija. 

ONOR. CLAUDIO GRECH: Dak huwa importanti. Xtaqtek telabora ftit f’dan l-istadju preliminari fuq l-enfasi kbira li hawn fuq proġetti li huma purament proġetti tal-Gvern, bħal pereżempju, fejn qegħdin ngħidu biex il-Gvern ibiddel il-flotta tiegħu. Dik hija waħda. It-tieni waħda hu li għandek żewġ punti li naħseb li huma ta’ investiment sostanzjali. L-ewwel wieħed huwa dak tal-public hospitals, fejn xtaqtek tiċċara ftit fejn qed tgħidu deep retrofitting tal-public hospitals. Għal liema public hospitals qed tirreferi? Kif nafu l-biċċa l-kbira tal-isptarijiet huma privatizzati u l-istpar ewlieni li għandna huwa dak ta’ Mater Dei. Għalhekk nixtieqek tiċċara x’qed tgħid meta qed issemmi d-deep retrofitting li se jsir f’Mater Dei. 

Marbut ma’ component 2 hemm ir-replacement of the public transport fleet. Safejn naf jien il-public transport fleet hija konċessjoni pubblika u li l-investment obligation hija min-naħa tal-operatur li għandu l-konċessjoni. Allura l-Gvern qed jipprevedi li jtemm dik il-konċessjoni u jerġa’ jibda jopera l-public transport hu ġaladarba qisu qed jidħol hawnhekk għal dak it-tip ta’ investiment? 

Fl-ewwel parti ta’ component 3 qiegħda ssir enfasi qawwija fuq ir-riformi tad-digital transformation u l-ismart specialisation, li huma aspetti fundamentali u li se ssib l-appoġġ tagħna all the way fuqhom. Imma mbagħad dak mhuwiex rifless fl-investment plan u qisu f’dak li għandu x’jaqsam mal-programmi, mal-istrateġiji u mad-dokumentazzjoni fejn qed nagħtu l-importanza. Imbagħad component 3 qisu nieqes kompletament għax il-proġetti huma sui generis għall-aħħar. Fuq component 3 nixtieq nisma’ mingħandek jekk dik l-allokazzjoni, bejn dak li qed jintefaq fl-ewwel tliet proġetti ta’ investiment, li huma purament proġetti interni bħala amministrazzjoni, u r-raba’ wieħed li huwa d-diġitalizzazzjoni tas-settur privat, li kif nafu anke l-Unjoni Ewropea qed tagħmel enfasi kbira fuq kif dawn jista’ jsir l-investiment fihom. 

IĊ-CHAIRPERSON: Sur Zahra, tridx twieġeb għal dawn it-tliet mistoqsijiet? Imbagħad forsi ngħaddu għall-mistoqsijiet ta’ ħaddieħor. Naturalment jekk jista’ ikun, dak li japplika għall-Membri japplika ftit għalik ukoll. U allura nixtieq li twieġeb kemm jista’ ikun b’mod konċiż. 

IS-SUR PAUL ZAHRA: It-timeline kien importanti ħafna biex wieħed jidentifika x’inhuma l-proġetti li qed jiġu proposti li wieħed jinvesti fihom. Filwaqt li fl-RRP l-investimenti jridu jsiru sal-aħħar tal-2025 u allura għandna erba’ snin quddiemna, fil-fondi l-oħra tal-MFS, li jien qed ngħid huma parti mill-pakkett, għandna sal-2029. Allura x’wieħed jipproponi taħt programm għandu jieħu into account li ċerti investimenti jistgħu jieħdu aktar fit-tul mill-privat milli kieku nagħmluhom u ngħidulu biex jinvesti għada f’dan l-istadju għax hemmhekk għandek dik it-tip ta’ dimensjoni. Jekk nieħu l-eżempju li semmejna tal-ismart specialisation li tissemma hawnhekk, però investiment fl-ismart specialisation, anke minħabba t-tip ta’ investimenti li joħorġu mid-draft specialisation strategy, huma daqsxejn aktar fit-tul. Issa li qegħdin naraw huwa li parti minn dik l-ismart specialisation tippresta ruħha għas-support mill-ERDF li qed niddiskutu fuqu milli fuq l-RRP. Hawnhekk qegħdin ngħidu li se nagħtu enfasi qawwija fuq id-digital dimension u mhux il-proprju investiment tal-R&D. Imma ma jfissirx li fuq l-R&D mhux se nkunu qegħdin nużaw il-flus tal-ERDF. 

IĊ-CHAIRPERSON: Sur Zahra, staqsik ukoll fuq il-public hospitals. 

IS-SUR PAUL ZAHRA: Il-public hospitals huma pubbliċi, u allura l-idea hi li niffokaw fuq sptar li huwa owned mill-Gvern u li m’hemmx konċessjonijiet fuqu.  

IĊ-CHAIRPERSON: Imbagħad staqsik fuq it-trasport pubbliku. 

IS-SUR PAUL ZAHRA: Fuq it-trasport pubbliku l-idea hi li wieħed jimxi mal-istate aid rules fil-qafas tal-konċessjoni eżistenti. U allura t-tibdil fil-flotta li jrid isir fil-qafas tal-konċessjoni eżistenti, wieħed ikun jista’ juża l-istate aid rules biex jikkumpensa għad-differenza u mhux għall-ammont kollu. 

IĊ-CHAIRPERSON: L-Onor. Toni Bezzina.  

ONOR. TONI BEZZINA: Fuq component 5, fejn għandek is-somma ta’ €41 miljun, dik se tkun speċifikament għall-bini mill-ġdid tal-ITS? Rigward component 2 – tajthom daqqa t’għajn malajr għax kif qal l-Onor. Grech ma kellniex biżżejjed ħin biex narawhom sew - jista’ jkollna rendikont eżatt ta’ kif se tintefaq l-akbar chunk tal-flus? Hawnhekk qed ngħidu one-third tas-somma li taqa’ taħt component 2. Mad-daqqa t’għajn ir-riformi li jridu jidħlu mhumiex riflessi fl-investimenti li qed jingħad li jridu jsiru. 

IĊ-CHAIRPERSON: Fuq l-aħħar mistoqsija se tirrispondi inti Sur Zahra. U nerġa’ nappellalek biex tkun konċiż ħalli jekk hemm min irid jagħmel aktar mistoqsijiet ikun jista’ jagħmilhom.  

IS-SUR PAUL ZAHRA: Fuq component 4 huwa korrett. L-objettiv huwa li jkun hemm campus ġdid tal-ITS li jinvolvi mhux biss l-istruttura u l-equipment ġdid imma li jkun hemm ukoll tibdil fil-programmi ta’ taħriġ li jkunu qegħdin jingħataw hemmhekk. 

Fuq component 2, kif għedt qabel, m’għandix iċ-ċifri f’idejja.

IĊ-CHAIRPERSON: L-Onor. Stefan Zrinzo Azzopardi. 

ONOR. STEFAN ZRINZO AZZOPARDI: Xtaqt inżid xi ħaġa għax l-Onor. Bezzina għadda kumment fuq kif ir-riformi mhumiex riflessi fl-investimenti. L-ewwel nett huma riflessi hawnhekk għax huma wħud mill-inizjattivi li b’fondi Ewropej se jkunu qegħdin jittieħdu imma limitatament għall-RRF. Ejjew ma nħarsux - u naħseb dan huwa kumment ġenerali li xtaqt nagħmel u li forsi missni għamiltu fil-bidu - lejn l-RRF bħala stand alone għax dan mhuwiex l-uniku fond Ewropew li se nkunu qegħdin nużaw biex ninvestu f’pajjiżna. Fil-fatt hemm ukoll il-Multiannual Financial Framework. 

Fix-xogħol għall-preparazzjoni tal-RRF, kif għadu kif qal is-Sur Zahra, kellna ċerti proġetti li ntgħażlu biex jitpoġġew taħt l-RRF għax kienu jagħmlu aktar sens li jitpoġġew hemmhekk. Imma aħna qegħdin naraw li fl-assiem tal-fondi Ewropej se jkollok proġetti oħrajn li eventwalment inkunu qegħdin inħabbru permezz tal-MFF, fejn hemmhekk ikollok ċerti inizjattivi li jikkumplimentaw lil dawn li għandna hawnhekk. Dawn ir-riformi li qegħdin insemmu ma nistgħux inħarsu lejhom b’mod limitat. Issa tgħiduli li aħna dan id-dokument li għandna quddiemna imma l-RRF huwa wkoll parti mill-fondi tal-Unjoni Ewropea li qegħdin inħaddmu. 
ONOR. TONI BEZZINA: Huwa possibbli li tagħtuna breakdown ta’ kif ...

ONOR. STEFAN ZRINZO AZZOPARDI: Għandna dibattitu u mbagħad wieħed ... 

IĊ-CHAIRPERSON: Onor. Ellis, nitolbok biex il-mistoqsija tagħmilha konċiża kemm jista’ jkun. 

ONOR. JOSEPH ELLIS: Sur President, jien nixtieq nuri d-diżappunt tiegħi li l-isptar ta’ Għawdex se jiġi eskluż mill-użu ta’ dawn il-fondi! Din għadu kif ikkonfermaha s-Sur Zahra. Fir-rigward ta’ dan lil qed jissejjaħ draft plan, jien qed nifhem li intom se tissottomettu dan il-pjan lill-Kummissjoni Ewropea u mbagħad ikollna xahrejn żmien biex tapprovah. 

ONOR. STEFAN ZARINZO AZZOPARDI: Eżatt. Għal din il-mistoqsija, jekk se jkun hemm xi indikazzjoni ta’ xi ħaġa ... Aħna llum qegħdin hawnhekk u għada se nagħmlu diskussjoni fil-Kamra. Kif għedt dan għadu draft għax ma ġiex formalment ippreżentat lill-Kummissjoni Ewropea. 

ONOR. JOSEPH ELLIS: Naħseb li kieku l-Gvern … 

IĊ-CHAIRPERSON: Onor. Ellis, minflok kummenti nitolbok tagħmel il-mistoqsijiet tiegħek. 

ONOR. JOSEPH ELLIS: Dalgħodou kont preżenti għal-laqgħa mal-MCESD flimkien mal-Onor. Debono u l-Onor. Grech, u l-parteċipanti fl-MCESD kollha stqarrew li ma kien hemm l-ebda konsultazzjoni magħhom! Xtaqt nistaqsi lis-Sur Zahra min kien jikkomponi dawn il-ħames working groups li semma hawnhekk? 

IĊ-CHAIRPERSON: Sur Zahra, min kienu dawn il-ħames working groups?  

IS-SUR PAUL ZAHRA: Kif għedt fil-bidu kien hemm madwar 145 organizzazzjoni  tal-Gvern u tal-privat f’dawn il-working groups. Id-dettalji mhumiex miegħi imma kollha qegħdin fuq il-website. 

ONOR. JOSEPH ELLIS: Dwar l-RRP jew inġenerali? 

IĊ-CHAIRPERSON: Onor. Ellis, diġà saret il-mistoqsija mill-kollega tiegħek! 
ONOR. JOSEPH ELLIS: Sur President, hawnhekk qegħdin nitkellmu fuq €325 miljun!

IĊ-CHAIRPERSON: Onor. Ellis, għandi l-kollega tiegħek li tixtieq tagħmel il-mistoqsijiet tagħha. Fis-7.00 p.m. għandna division u rrid nipprova nagħlaq id-diskussjoni.  

ONOR. JOSEPH ELLIS: Għaliex il-Gvern għażel li jutilizza biss il-grants u mhux is-self? 

IĊ-CHAIRPERSON: Diġà saret il-mistoqsija imma, jekk jogħġbok, Sur Zahra agħti r-risposta. 

IS-SUR PAUL ZAHRA: F’dan l-isadju l-Gvern ma ħassx il-ħtieġa li jissellef taħt din il-faċilità, bħal ħafna membri oħrajn li bagħtu l-programm tagħhom. Infakkar li, sal-lum, kien hemm erba’ pajjiżi biss li applikaw għal-loans; Ċipru, il-Greċja, il-Portugall u l-Italja. 

ONOR. JOSEPH ELLIS: Bir-rispett kollu imma dik mhijiex risposta! 

IĊ-CHAIRPERSON: Iva, wieġbek. 

ONOR. JOSEPH ELLIS: Xtaqt nistaqsi għaliex f’component 2 m’hemmx kontemplat bħalma hemm ikkontemplat li jkun hemm ports f’San Pawl il-Baħar u Buġibba, li jsir it-tkabbir tal-port tal-Imġarr? U rigward component 3 xtaqt nistaqsik fir-rigward ta’ dawk li qed jissejħu property transfer processes. Dan ifisser li se jkun hemm investiment fil-land registry? 

IS-SUR PAUL ZAHRA: Il-port tal-Imġarr jinvolvi aktar flus u aktar timelines li jmorru lil hinn mill-RRP. 

IĊ-CHAIRPERSON: Onor. Ellis, nitolbok tagħmel l-aħħar mistoqsija. 

ONOR. JOSEPH ELLIS: Fuq component 3 għadu ma weġibnix fuq il-land registry. 

IS-SUR PAUL ZAHRA: Il-proċess tad-digitalisation process għaddej bħalissa, jiġifieri l-mapping qiegħed isir minn konsulenti barranin bħala parti mis-CSR support li qed jingħata mill-fondi Ewropej. Qiegħda ssir review tal-proċess biex wieħed jara liema parti tista’ tiġi ffinanzjata minn hawn u liema le. 

ONOR. JOSEPH ELLIS: Fir-rigward tal-land registry? 
IS-SUR PAUL ZAHRA: Le. 

ONOR. JOSEPH ELLIS: Allura x’tifhem biha property transfer processes?  

IS-SUR PAUL ZAHRA: Il-proċessi elettroniċi biex wieħed jirrikordja t-transazzjonijiet. 

ONOR. JOSEPH ELLIS: X’transazzjonijiet huma? 

IS-SUR PAUL ZAHRA: Bħalissa jsir review tal-proċessi f’diversi oqsma fil-Ministeru għall-Ġustizzja biex wieħed jidentifika liema huma l-aktar investimenti li jistgħu jiffittjaw fit-timelines tal-RRP. 

ONOR. JOSEPH ELLIS: Ma fhimtx ir-risposta. Fil-preżentazzjoni tiegħek, f’component 3, għamilt referenza għal “property transfer processes”. Tista’ tgħidilna x’tifhmu biha din? (Interruzzjonijiet) 

IĊ-CHAIRPERSON: Għamilt il-mistoqsija tiegħek imma issa nikkontrolla jien! Sur Zahra, jekk jogħġbok, erġa’ wieġeb din il-mistoqsija. 

IS-SUR PAUL ZAHRA: L-investimenti li hemm imniżżlin hawnhekk qegħdin fi stadji differenti ta’ żvilupp. Hemm minnhom avvanzati, hemm minnhom avvanzati ħafna u hemm minnhom li … 

IĊ-CHAIRPERSON: Inti x’tifhem b’dik il-frażi? 

IS-SUR PAUL ZAHRA: Il-proċessi li hemm illum b’mod manwali, qiegħda ssir review ta’ dak il-proċess biex wieħed jara jekk dan jipprestax ruħu biex jiġi utilizzat jew le. Dik id-deċiżjoni għad trid tittieħed.

ONOR. JOSEPH ELLIS: Għandi żewġ mistoqsijiet oħra. 

IĊ-CHAIRPERSON: Skużani imma hemm l-Onor. Debono li tixtieq tagħmel il-mistoqsijiet tagħha! 

ONOR. JOSEPH ELLIS: Sur President, fadal 12-il minuta oħra u jekk ma nlaħħqux nistgħu nkomplu wara. Xtaqt nistaqsi wkoll x’garanzija hemm li l-10% tal-fondi se jiġu ddedikati għal Għawdex bħalma kien il-każ tal-MFF? 

IĊ-CHAIRPERSON: Is-Segretarju Parlamentari Stefan Zrinzo Azzopardi. 

ONOR. STEFAN ZRINZO AZZOPARDI: Onor. Ellis, kif diġà weġibt anke f’mistoqsija parlamentari li saret, il-commitment ta’ 10% kien mill-MFF. Hemmhekk hemm commitment li jingħataw 10% min-naħa tal-MFF. 

ONOR. JOSEPH ELLIS: Jiġifieri dan il-commitment ma jgħoddx għall-RRP? 

ONOR. STEFAN ZRINZO AZZOPARDI: Il-commitment qiegħed hemm mill-MFF. Mill-Cohesion Funds u mill-Agricultural Funds għandek 10% li huma ddedikati għal Għawdex. U Għawdex se jkollu allokazzjoni akbar mis-soltu min-naħa tal-MFF. 

ONOR. JOSEPH ELLIS: Jiġifieri int qed tikkonferma li dak il-commitment ta’ 10% ma jgħoddx għall-RRP? 

ONOR. STEFAN ZRINZO AZZOPARDI: L-RRP kien strutturat għal għanijiet differenti. 

IĊ-CHAIRPERSON: L-aħħar mistoqsija biex nagħti ċans lill-Onor. Debono tagħmel il-mistoqsijiet tagħha.  

ONOR. JOSEPH ELLIS: Tista’ tispjegalna ftit fuq component 4 għax mhu jidher li se jsir l-ebda investiment fuq is-saħħa primarja.  

IS-SUR PAUL ZAHRA: Fuq is-saħħa primarja qegħdin nużaw il-fondi tal-programm ta’ issa, li wasal biex jagħlaq, b’investiment fil-Paola Hub ta’ madwar €30 miljun, kif ukoll b’investiment tal-programm ta’ qabel, ta’ madwar €20 miljun. Jiġifieri l-focus hawnhekk huwa fuq ir-resilience u mhux fuq il-kura primarja. Imma ma jfissirx li ma nħarsux lejn programmi oħrajn ukoll. 

IĊ-CHAIRPERSON: L-Onor. Kristy Debono. 

ONOR. KRISTY DEBONO: Quddiemna għandna ħafna informazzjoni, però ftit ħin biex induruha b’mod dettaljat. Il-mistoqsija ta’ sħabi dwar ma’ min ikkonsultajtu hija importanti għax hawnhekk qegħdin norbtu mal-weighting tal-prijoritajiet li intom qegħdin tfasslu quddiemna u li dawn huma bbażati wara li ġew ikkonsultati l-esperti. U wara l-laqgħa li kien hemm mal-MCESD ħareġ li din ma kenitx ir-realtà u allura huwa ferm leġittimu li nressqu dawn il-mistoqsijiet. 

Rigward component 3 nixtieq li tagħtina breakdown tiegħu, u din norbotha mal-mistoqsija li għamel l-Onor. Grech dwar il-persentaġġ ta’ fondi għas-settur privat, li verament bħalissa nemmen li hija waħda mill-prijoritajiet tagħna biex nerġgħu nagħtu l-irkupru ekonomiku meħtieġ fis-settur privat billi jintużaw l-oqsma diġitali kollha u anke kif semmejt tajjeb ħafna inti, il-prijorità lejn id-digital divide. 

IĊ-CHAIRPERSON: Onor. Debono, ħalli nwaqqfek ftit kemm iwieġbek fuq din il-mistoqsija. Imbagħad kompli bil-mistoqsijiet tiegħek wara.  

IS-SUR PAUL ZAHRA: Fuq il-konsultazzjoni diġà għedt li hemm id-dettalji kollha fuq il-websajt tagħna “eufunds.gov.mt” dwar l-entitajiet kollha u l-powerpoint presentation li għamlu l-konsulenti tagħna. Kieku kont naf kont inġibha miegħi imma dak il-proċess sar bil-parteċipazzjoni tal-imsieħba soċjali u oħrajn, fosthom esperti fil-finanzi. Għal dak li għandu x’jaqsam is-settur privat m’għandix iċ-ċifri hawnhekk, però l-idea hi li niffokaw fuq il-further digitalisation tas-settur privat. Infakkar ukoll li taħt il-grant scheme li hemm fil-preżent, tal-Business Enhance, hemm skemi li jappoġġjaw lill-business community. Issa dan ma jfissirx, kif qal is-Segretarju Parlamentari, li taħt l-MFF mill-ERDF se nkunu qegħdin ninvestu fil-qasam tat-teknoloġija u d-diġitali għall-appoġġ għall-business community, li se jkollhom aktar żmien fit-tul sabiex jinvestu fil-programmi tagħhom. 

ONOR. KRISTY DEBONO: Il-fatt li l-proċess - l-ewwel biex jiġu allokati l-fondi, imbagħad biex jitfasslu l-prijoritajiet, imbagħad sakemm jiġu approvati mill-Unjoni Ewropea u mbagħad biex naċċessawhom – huwa wieħed slow, cumbersome u jkollna persentaġġ li ma jiġux assorbiti, l-aktar mis-settur privat minħabba ċerta burokrazija li dejjem qiegħda tiżdied għall-accessing tal-EU funds ... Given li ż-żmien huwa pjuttost qasir sal-2025, kemm qegħdin nistennew li verament jiġu assorbiti dawn il-fondi? 

IS-SUR PAUL ZAHRA: Il-flus li ma jiġux assorbiti minn dan il-pjan huma flus mitlufin! 

ONOR. KRISTY DEBONO: Hekk hu. 

IS-SUR PAUL ZAHRA: Jiġifieri l-commitment tal-flus u l-commitment li hawn hawnhekk il-Gvern qed jagħmilhom għax huwa konfidenti li dawn se jintefqu u l-milestones u l-miri ... Is-Segretarju Parlamentari fil-bidu qal li dan il-programm huwa suġġett għal miri u yard sticks speċifiċi. Biex il-flus jiġu f’pajjiżna hemm numru ta’ milestones u miri marbutin mhux biss mal-investiment imma anke ma’ riformi li l-pajjiż irid juri li għamilhom. Jekk ma jagħmilx dawn ir-riformi u jekk ma jagħmilx dan l-investiment, il-flus ma jiġux sena sena! Din hija differenti mill-mod ta’ kif jaħdem l-MFF, fejn l-ewwel tonfoq il-flus u mbagħad tippreżenta l-irċevuti u jibagħtulek il-flus tagħhom. Hawnhekk bil-kontra. Inti għandek l-investiment u r-riformi li l-pajjiż intrabat magħhom f’dawn it-timelines. Issa jekk saru t-tranche tiġi imma jekk ma sarux il-flus ikollu jħallashom il-poplu Malti!  

ONOR. JOSEPH ELLIS: Dawn ir-riformi huma pubbliċi? Qegħdin fid-dominju pubbliku? Jista’ jkollna kopja tagħhom? Dr Zahra qal li l-flus iridu jiġu disbursed meta l-pajjiż jilħaq il-miri li kkommetta ruħu għalihom. Jista’ jkollna aċċess għal din l-informazzjoni? 

ONOR. STEFAN ZRINZO AZZOPARDI: Qegħdin nagħmlu referenza għal riformi li hemm f’din il-preżentazzjoni tal-lum, jiġifieri meta jiġi approvat dan il-pjan kollu, kemm id-disbursement kif ukoll ir-riformi, dawk ir-riformi se jkunu l-yardstick li parti minnhom se tkejjel ... 

IĊ-CHAIRPERSON: Sinjuri, infakkarkom li għandna vot fil-Kamra fi tliet minuti oħra. Għalhekk se jkollna naġġornaw il-laqgħa u nirringrazzja lil kulħadd tal-parteċipazzjoni tagħkom. Grazzi.

Fis-6:56 p.m. intemmet id-diskussjoni u l-Kumitat aġġorna għal data u b’aġenda li għandhom jiġu komunikati aktar tard.

